
GJYQ IMITUES CIVIL
IMPROVIZUAR NGA KANDIDATËT PËR MAGJISTRATË TË VITIT TË DYTË
VITI AKADEMIK 2024-2025, GRUPI II

[bookmark: _GoBack]Lënda: 	Përmbledhje mbi faktet, çështjet e natyrës procedurale dhe materiale të shtruara për diskutim dhe ecurinë procedurale të procesit të gjyqit imitues civil, të zhvilluar më datë 4.11.2024 nga Grupi II, nën udhëheqjen e mentores znj. Nurjeta Tafa. 
*
*         *

Nisur nga lënda e përcaktuar në pjesën hyrëse të kësaj memo, sqarojmë se, memo trajton ecurinë e gjyqit imitues civil, të zhvilluar nga kandidatët për gjyqtar dhe prokuror të grupit II, të vitit të dytë, duke ndjekur kronologjinë si më poshtë: 
1. Fabula; 
2. Fazat procedurale në të cilat u zhvillua procesi gjyqësor; 
3. Çështjet ligjore, procedurale dhe materiale të trajtuara gjatë procesit, me qëllim zgjidhjen në themel të mosmarrëveshjes.  

Në lidhje me çështjen e parë: 
Fabula e përzgjedhur i përket një mosmarrëveshje juridiko civile e cila kishte në qendër të saj trajtimin e kontratës së qirasë në rastet kur ajo lidhet në formë verbale dhe marrëdhënia e krijuar midis palëve bëhet objekt interpretimi, për shkak të qëndrimeve që palët kanë mbajtur para, gjatë dhe pas lidhjes së kontratës. 
Çështja u përzgjodh e tillë, në mënyrë që të lejonte debatin mbi pretendimet me natyrë materiale dhe procedurale nga të dyja palët ndërgjyqëse. 
Gjykimi u zhvillua në kushtet e ndërgjyqësisë në kuptimin e ngushtë të saj, duke lejuar për shqyrtim së bashku me padinë edhe kundërpadinë e paraqitur nga i padituri/kundërpaditës.
Në përfundim të procesit gjyqësor, gjykata në vendimin përfundimtar vendosi, të pranojë pjesërisht padinë dhe pjesërisht kundërpadinë.

Në lidhje me çështjen e dytë:
Procesi gjyqësor u zhvilluar në tre faza, me qëllimin e vetëm për të përfshirë në ecurinë procedurale të gjithë kandidatët pjesëmarrës në rolet aktive të cilat nevojiteshin për zhvillimin e këtij gjykimi. 
Konkretisht, u realizua: 
a) Seanca për lejimin e masës së sigurimit të padisë; 
b) Seanca përgatitore për pranimin për shqyrtim së bashku me padinë të kundërpadisë së paraqitur nga pala e paditur/kundërpaditëse dhe seanca përgatitore e caktuar në lidhje me debatin mbi pranueshmërinë për shqyrtim të provave elektronike si dhe mbi lejimin e provës me ekspert, duke caktuar një ekspert kontabël dhe inxhinier ndërtimi;
c) Seanca gjyqësore, në të cilën palët parashtruan qëndrimet e tyre, prapësuan në lidhje me pretendimet e njëra tjetrës dhe u debatua mbi provueshmërinë e fakteve materiale dhe procedurale, nëpërmjet provave të pranuara për shqyrtim si dhe, seanca e caktuar për dhënien e konkluzioneve përfundimtare dhe shpalljen e vendimit përfundimtar.

Në lidhje me çështjen e tretë:  
Gjatë shqyrtimit të kësaj mosmarrëveshje, në debatin midis palëve, në pyetjet e orientuara nga gjykata, dhe në vendimin përfundimtar të shpallur, u trajtuan çështjet e mëposhtme: 
1. Si ndikon në vlefshmërinë e marrëdhënies juridike, fakti që kontrata është lidhur verbalisht dhe nuk ka një afat të përcaktuar? Cila është forma ligjore e ndryshimit të kushteve kontraktore kur kontrata rezulton e lidhur verbalisht?

2. A ndodhemi përpara zgjidhjes së kontratës së qirasë më datë 08.12.2023, në kushtet kur kontrata ka vazhduar të ekzekutohet rregullisht deri më datë 01.03.2024?

3. Cila është natyra juridike dhe pasojat ligjore të kujtesës noteriale të datës 08.12.2023?

4. Si qëndron raporti i të drejtës së qiramarrësit për të vazhduar ekzekutimin e kontratës, me të drejtën e qiradhënësit për ta ndërprerë atë, kur qiramarrësi përmbush rregullisht detyrimet kontraktore, por qiradhënësi, kërkon lirimin e njësisë së marrë me qira?

5. Cila është barra e provës, kur paditësi kërkon lirimin dhe dorëzimin e pasurisë dhe padia e ngritur ka për objekt njohjen e një të drejte personale?

6. Cila është natyra dhe statusi ligjor i komunikimeve elektronike nëpërmjet e-mail-it dhe whatsapp-it midis palëve?

7. Cila është forma dhe procedura, për të marrë dhe administruar si prova në gjykim, komunikimet  elektronike të palëve? Cila është vlera provuese e këtyre provave në procesin gjyqësor civil?

Gjatë procesit gjyqësor të zhvilluar në seancë të imituar, subjektet e procesit, ndërmorën veprime duke ju referuar dhe analizuar legjislacionit material dhe procedural në fuqi në kohën e zhvillimit të seancës gjyqësore, duke referuar praktikën e konsoliduar dhe të detyrueshme të zhvilluar nga Gjykata e Lartë.  

